
АҚШ ЭНЕРГЕТИКА МИНИСТРІНІҢ ОРЫНБАСАРЫ ДЭНИЭЛЬ ПОНЕМАН – 

ҚАЗАҚСТАНДА 

 

Алматы, Қазақстан - АҚШ Энергетика министрінің орынбасары Дэниэль Понеман 

(Daniel B. Ponemаn) АҚШ пен Қазақстан арасындағы зор маңызға ие қарым-қатынасты одан 

сайын дамыта түсу үшін ресми делегацияны бастап Қазақстанға келді. Бұл делегация елде 6-8 

қазан аралығында болады. Ол Қазақстанның энергетика инфрақұрылымымен танысу 

мақсатында алдымен Ақтау мен Атырау қалаларында аз-кем аялдады. Қазанның 7-сінде 

Д.Понеман Алматыда өтетін KIOGE конференциясына қатысып, маңызды қонақтардың 

қатарында сөз сөйлейді. Бұдан соң ол Астанада Қазақстанның үкімет басшыларымен кездесіп, 

екі елдің энергетика саласындағы ынтымақтастық мәселелерін талқылайды. Қазанның 8-інде 

түс ауа Д.Понеман Қазақстанның Энергетика және минералды ресурстар министрі Сауат 

Мыңбаевпен бірге алтыншы рет өткізіліп отырған АҚШ-Қазақстан энергетикалық әріптестік 

кездесуіне қатысады. Тараптар ядролық қауіпсіздік, ядролық отын, мұнай және газ, қалпына 

келетін энергия көздері, энергияны тиімді пайдалану, электр энергиясы салаларында бұрыннан 

қалыптасқан әріптестікті одан сайын дамытуға бағытталған бірлескен мәлімдемеге қол қоймақ.   

Дэниэль Понеманды АҚШ Энергетика министрінің орынбасары қызметіне 2009 жылғы 

сәуірдің 20-сында президент Барак Обама тағайындаған. Оның кандидатурасын АҚШ сенаты 

2009 жылғы 18 мамырда мақұлдаған. Энергетика министрі Стивен Чудың қарамағында ол 

департаменттің бас операциялық директоры қызметін қоса атқарады.  

Понеман мырза Энергетика департаментінде 1989 жылдан жұмыс істейді. 1990 жылы ол 

Ұлттық Қауіпсіздік кеңесінің құрамына өтіп, Қорғаныс саясаты және қаруды бақылау 

басқармасының директоры қызметіне тағайындалған.  1993-96 жылдары Понеман президенттің 

көмекшісі, Ұлттық Қауіпсіздік кеңесіндегі Қару-жарақты таратпау және оның экспортын 

бақылау жөніндегі директор қызметін атқарды. Оның қызметтік міндеттері - бейбіт ядролық 

ынтымақтастық, зымыран технологиясы, ғарышты игеру, санкциялар мәселесі, химиялық және 

биологиялық қаруды бақылау шаралары, жай қарулардың тасымалдануы салаларындағы АҚШ-

тың саясатын жүргізу. Осы қызметте жүрген тұсында ол Африка, Азия, Еуропа, Латын 

Америкасы және бұрынғы Кеңес одағы елдерімен келіссөздерге және басқа да түрлі 

кездесулерге қатысқан.      

Ақ үйден кеткеннен соң ол Жаппай қырып-жою қаруларының таралуына қарсы үкіметтік 

комиссияның мүшесі болды, және басқа да федералдық деңгейдегі кеңесшілік қызметтер 

атқарды.  

Министрдің орынбасары қызметіне тағайындалардың алдында Понеман мырза сегіз жыл 

бойы Скоукрофт тобында (Scowcroft Group) түрлі халықаралық жобаларды жасау жөніндегі 

кеңесші қызметін атқарды. Мемлекеттік қызметке келерден бұрын ол тоғыз жыл қатарынан 



Вашингтон қаласында заңгерлікпен айналысқан. Алдымен «Covington & Burling», кейіннен 

«Hogan & Hartson» компанияларында жұмыс істеген ол мемлекеттік басқару, сақтандыру, және 

іскерлік келісім салаларында, халықаралық төрелік, коммерциялық жылжымайтын мүлікті 

қаржыландыру, экспортты бақылау, санкция және сауда саясаты салаларында заңгерлік кеңес 

берумен айналысты.   

Понеман мырза Гарвард университетін үздік бітіріп, заң ғылымының докторы атанған. 

Сондай-ақ ол Оксфорд университетін саясаттану мамандығы бойынша бітірген. Ол ұлттық 

қауіпсіздік мәселелері тақырыбына түрлі еңбектер жазған. Ол «Дамушы елдердегі ядролық 

отын» және «Аргентина: сынға түскен демократия» атты кітаптардың авторы. Оның «Анығын 

айтқанда: Солтүстік Кореядағы алғашқы ядролық дағдарыс» (Джоель Уит және Роберт 

Галуччимен бірлесіп жазған) атты үшінші кітабы «Америка дипломатиясын аса көркем 

жеткізгені үшін» деген номинация бойынша 2005 жылы Дуглас Диллон сыйлығын жеңіп алған. 

Понеман мырза АҚШ-тың Сыртқы қатынастар кеңесінің (Council of Foreign Relations) мүшесі. 

Понеман мырза АҚШ-тың Вирджиния штатында жұбайы Сюзанмен тұрады. Үш баласы бар.   

АҚШ Энергетика министрінің орынбасары Дэниэль Понеманның Қазақстанға сапары 

жөнінде қосымша ақпарат алғыларыңыз келсе Қазақстандағы АҚШ елшілігінің баспасөз, 

мәдениет және білім бөліміне хабарласыңыз. Байланыс телефоны +7 (7172) 70 24 15 

